
TÍÐINDI

Mugu arbeiða á annan 
hátt fyri at fáa úrslit
Formaðurin í Fólkaflokkinum sigur, 
at neyðugt er at arbeiða á annan hátt 
fyri at fáa úrslit á uttanríkisøkinum

Árni Gregersen

Sitandi samgonga og kanska 
serliga landsstýrismaðurin við 
uttanríkismálum, Poul Michel­
sen, hevur fleiri ferðir í hesum 
valskeiðnum víst á, at danir 
tátta í á uttanríkispolitiska øk­
inum.

Hann hevur millum annað  
víst á, at danir ikki vildu lata 
føroyingar gera ein sáttmála 
við Ísland, tí hann ikki var góð­
kendur av donsku myndug­
leikunum.

Hetta hóast sáttmálin ikki 
var løgfrøðiliga bindandi.

Hann hevur eisini víst á 
fleiri onnur dømi, har sum 
danir hava lagt fótonglar fyri 
tí, sum føroyinar hava vilja 
gjørt.

Men jørgin Niclassen, for­
maðurin í Fólkaflokkinum, 
sær ikki málið á sama hátt, 
sum landsstýrismaðurin við 
uttanríkismálum ger.

- Vit hava havt ein lands­
stýrismann við uttanríkismál­
um, sum hevur uppført seg 
óstortsliga. Hann hevur boy­
kottað fundir og ikki møtt upp 
saman við danska ráðharran­
um. Hann hevur heldur ikki 
møtt upp til fund í Norður­
landaráðnum, tí hann hevur 
verið fornermaður.

- Um ein ynskir, at nakað 
skal henda á uttanríkispolit­
iska økinum, so má tað henda 
gjøgnum samstarv og ikki 
gjøgnum nevar ella við at 
venda ryggin til, sigur Jørgin 
Niclassen.

- Verður landsstýrið skipað 
vil samráðingarsinmnaðum 
fólki, so ber til at fáa nakað 
ígjøgnum, heldur enn uppá 
tann mátan, sum henan sam­
gongan hevur valt at gera tað 
hesi seinastu fýra árini, leggur 
hann afturaat.

 
Loysing ella samband
Sum onkrir av hinum flokkun­
um eisini hevur ført fram, so 
heldur Fólkaflokkurin, at 
spurningurin um samband 
ella loysing, er ein spurningur, 
sum skal viðgerast í Løgtingin­
um.

- At fara  niður á danating at 
rópa og skelda og sparka opn­
ar hurðar inn, gevur onga 
meining. Hatta er ett stríð, 

sum við eiga at taka í Løgting­
inum, sigur Jørgin Niclassen.

Formaðurin í Fólkaflokkin­
um heldur, at føroyingar eiga 
at brúka sessirnar í Fólkating­
inum til at upplýsa danskar 
politikarar um føroysk viður­
skifti og sjálvandi eisini ávirka, 
so vit fáa tingini at venda okk­
ara veg.

Fólkaflokkurin tosar eisini 
um ein ríkjafelagsskap. Tey 
siga, at  frælsir felagsskapir er 
nakað, sum er kent úti í heimi  
og v erður brúkt har. Tey siga 
eisini, at talan er um saman­
setingar av ymiskum slag og 
formaðurin í flokkinum sigur, 
at tað ræður um at finna eitt 
felags forstáilsi um, hvussu 
samstarvið skal virka.

- Vit ynskja at halda fram 
við samstarvinum við Dan­
mark. Spurningurin er bert 
um, hvussu langt eitt slíkt 
samstarv fæst at røkka, men 
tað skal vera eitt samstarv 
millum tveir javnbjóðis partar, 
sigur Jørgin Niclassen.

Greitt mál
Fólkaflokkurin hevur sett sær 
fyri at brúka fólkatingssessin 

til at yvirtaka loftrúmið yvir 
Føroyum, men flokkurin hev­
ur eisini sett sær nøkur onnur 
mál.

Eitt av teimum er at fáa tey 
við serligum tørvi heimaftur 
úr Danmark. Nógv foreldur 
eru flutt av landinum við 
børnum við serligum tørvi. 
Hetta hava tey gjørt, tí tilboð­

ini til hesi børn, ofta eru mun­
andi betri í Danmark enn her á 
landi.

Í valskránni sigur  flokkurin, 
at hann beinanvegin ætlar at 
kann, greina og skapa grund­
lag fyri, at hesi kunnu koma 
heimaftur.

Fólkaflokkurin er ein av teim­
um fýra flokkunum, sum hev­

ur havt fólkatingssess, men 
seinasta Gallup-kanningin, sum 
var gjørd fyri Kringvarpið og 
Vágaportalin vísir, at flokk­
urin í løtuni er aftanfyri hinar 
tríggjar stóru flokkarnar í 
atkvøðutalið til fólkatings­
valið.


